
II 

መእተዊ 
ንሕና ኤርትራውያን፡ ኣብ ውሽጥን ወጻእን፡ ንነዊሕ እዋን፡ ነቲ ኣብ ሃገርና ኤርትራ ነጊሱ ዘሎ ምልካዊ ስርዓት፡  ብዝተፈላለየ 

ኣገባባት፡ ማለት ካብ ብሰላማዊ ሕቶን ልዝብን ክሳብ ጐነጻዊ ቃልሲ ኣካይድናን ኣብ ምክያድ ንርከብን ኣሎና።  እዚ ሕጂ 

ተበጺሑ ዘሎ መድረኽ ቃልሲ`ውን መቐጸልታ ናይቶም ዝሓለፉ ነዊሕ ሰንሰለታውያን መድረኻት ቃልስን እምቢታ ህዝቢ 

ንዓመጽትን ኢዩ። ምንቅስቓስ ይኣክል፡    

ዓንደ-ሓሳብ 
I. ኤርትራ፡ ብህያብ ጀጋኑ ሰማእታትና ህላወኣ ዘመስከረት ክነሳ፡ ብሰንኪ ኣሽካዕላሊ ስርዓት ህግደፍ ልኡላውነት ሃገርና 

ኣብ ሓደጋ ወዲቑ። ህዝቢ መሰሉን ልኡላውነቱን ተረጊጹ። ነቲ ንዘመናት ብሕጉ ዝናበር ዝነበረ ህዝቢ፡ ሕጉ 

ተኸሊኡ፡ ብምልኪን ራዕድን ክናበር ተፈሪዱ። ዜጋታት ኤርትራ ብግዱድን መወዳእታ ዘይብሉን “ሃገራዊ 

ኣገልግሎትን” ንስደት ከምዘምርሕ ኮይኑ። 

II. ሕሰም መሪሩዎ `ይኣክል` ኢሉ ዝተላዕለ ህዝቢ፡ ኣኣብ ከተማኡ ተጠርኒፉ፡ ወከልቱ ብምምራጽ ዝጀመረ ህዝባዊ 

ምንቅስቓስ፡ ካብ ከተማታት ሓሊፉ ብደረጃ ዓለም ክጥርነፍ፡ ወኪል ህዝባዊ ምንቅስቓስ ይኣክል ዝኾኖ ትካል ጌሩ። 

III. እዚ ምንቅሰቃሰ እዚ፡ ካብ ኣውራጃዊ፡ ሃይማኖታዊ፡ ዕድመ፡ ጾታዊ፡ ቀቢላዊ ወይ ካልእ ማሕበራውን ታሪኻውን 

ድሕረ-ባይታ ፍልልያት ነጻ ኮይኑ፡ አብ ሃገርና ግዝኣተ ሕግን ህዝባዊ ምሕደራን (ዲሞክራሲ) ኪሰፍን ኩሉ ዝክኣል 

ኣብረክቶ ክገብር ዝተበገሰ፡ ህዘባዊ ሰረት ዘለዎ ምንቅስቓስ እዩ። ስለዚ ምስ ኩላቶም ተቓለስቲ-ንለውጢ ዝኾኑ 

ኣካላት ብምትሕብባር፡ ነዚ ኣብ ሃገርና ዘሎ ኣጽናቲ ስርዓት ኣብ ምእላይ፡ ህዝቢ ወዲቡ ኩሉ ዝከኣል ክገብር ዝነቐለ 

ህዝባዊ ምንቕስ

ዓንቀጽ 1 መንነት ምንቅስቓስ 
1.1 ስም ምንቅስቓስ “ዓለምለኻዊ ምንቅስቓስ ይኣክል ኤርትራውያን” ኢዩ። 

1.2 ቦታ ማእከላይ ቤት-ጽሕፈት ዓለምለኻዊ ምንቅስቓስ ይኣክል ኤርትራውያን፡ ኣብ ሕቡራት መንግስታት 

ኣመሪካ፡ ዞባ ቴክሳስ ኢዩ።  

1.3 ኣርማ ምንቅስቓስ ጸሊም ዝምድራ፡ ኣብ ማእከላ ብብጫ ዝተሳእለት ናይ ዓለም ካርታ ዘለዋ ኢያ። 

1.4 ቋንቋ ምንቅስቓስ፡ ትግርኛ ዓረብኛን እንግሊዝኛን ይኸውን። 

ክፍሊ I ሃገራዊ መርሖታት 

ዓንቀጽ 2 መሪሕ ሃገራዊ መትከላት 
2.1 ሃገረ-ኤርትራ ክሊ ግዝኣታን ህዝባን ልኡላውነቶም ዝተረጋገጸን ተኸቢሩ ዝነብርን እዩ።  

2.2 ግዝኣተ ሕግን ልዕልና ሕግን መሰረት ኩሉ ኣሰራርሓ ኢዮም።  

2.3 ዜጋታት፡ ብማዕረን ፍትሓውነትን፡ ተጠቐምቲ ኩሉ መሰላትን  ጸጋታትን ሃገር ኢዮም። 

2.4 ዕርቅን ዘተን፡ ከም መሰረታዊ ናይ ምሕዳስ፡ ምጽጋንን ምብርባርን መሳርሒ ከምዝኾኑ ብምግንዛብ፡ ኣብ 

ፖለቲካውን ማሕበራውን ክብርታት ኣማእዘንትን ጠመርትን እዮም።  

ክፍሊ II ዕላማ መትከላትን ራእይን 

ዓንቀጽ 3 ዕላማ  
3.1 ምክልኻልን ምውሓስን ህዝባውነት ምንቅስቓስ ይኣክል፤  

3.2 ረብሓ ህዝብን ሃገርን ብምቕዳም፡ ኣብ ምሕያልን ምትራርን ሓድነት ምስራሕ፤ 

3.3 ምልካዊ ስርዓትን ኣዕናዊ ኣተሓሳስብኡን ካብ ሱሩ ንምምሓው ብኹሉ ኣገባብ ምግጣምን ምስዓርን፤ 

3.4 ሕብረተ-ሰብ ኤርትራ ካብ ምልኪ ወጺኡ፡ ኣብ ሰላምን ዲሞክራስን ክሰጋገር ድሉው ምግባር፤ 

3.5 ቅድምን ድሕርን ለውጢ፡ ምስ ጐረባብቲ ሃገራትን ሕብረተ-ሰብ ዓለምን ኣብ ሓባራዊ ረብሓ  ዝተሞርኮሰ 

ቅርዑይ ዝምድናታት ንምፍጣር ምስራሕ። 

ዓንቀጽ 4 መትከላት ምንቅስቓስ 
4.1 ኤርትራውነት፡ መሰረት ናይ ቃልሲ፡ ህላወን መጻእን ኤርትራን ህዝባን ምዃኑ ይኣምን። 

4.2 ኣብ ግዝኣተ ሕጊ ተሞርኲሱ ሲቪኻውን ፖለቲካውን መሰል ዜጋታት ንምውሓስን ንምክልኻልን ይሰርሕ።   

4.3 ንምዕቃብ ልኡላውነት ኤርትራን ንምምላስ ኤርትራዊ ክብርታትን፡ ኣብ ብዙሕነት ዝተሞርኮሰ ሓቛፊ ናይ 

ቃልሲ ሽርክነትን ጽምዶን የካየድ።  

4.4 ዜጋታት፡ ብዘይ ናይ ጾታ፡ ዓሌት፡ እምነት፡ ብሄርን ኣውራጃን ኣፈላላይ ኣብ ኩሉ ፖለቲካዊ ማሕበራውን 

ቁጠባውን ጉዳያት ብማዕረ ናይ ምስታፍ ዕድል ይህልዎም።  

4.5 ኣብ ሓባራዊ ረብሓን ሰለማዊ ናብራን ዕብየትን ዝተሞርኮሰ ናይ ወጻኢ ፖሊሲ ይህሉ፡   

4.6 መሰል ኣብ ውሽጥን ወጻእን ዝነብሩ ዜጋታት ንምሕላው ብኹሉን ኣብ ኩሉን ቃልሲ የሰላስል።  

4.7 ብንጹር ብወግዓዊ መገድን፡ ብትካላዊ ኣገባብ ዝተወሃሃደን ዝተማእከለን ዝምርኮስ ናይ ቃልሲ ውሳኔታት 

የተግብር።  

ዓንቀጽ 5 ራእይ 
ኣብ ሃገርና ኤርትራ ዘሎ ምልካዊ ሰርዓት ህግደፍ ኣሊኻ፡ ብህዝብን ናይ ህዝብን ንህዝብን ብዝቖመ መንግስቲ እትመሓደር፣ 

ምዕቡል ቁጠባ፡ ራህዋን ስኒትን ዝዓሰሎ ዉሁድ ማሕበረሰብ ዝረጋገጸሉ ስርዓት ምፍጣር እዩ።  

 

ክፍሊ III መሰረት ፖሊሲን ስትራተጅን 

ዓንቀጽ 6 ሰረትን ኣገባብን 
ኣብ ምህናጽ ፖሊስን ስትራተጅን ናይ’ዚ ምንቅስቓስ እዞም ዝስዕቡ መትከላት ከም ኣገደስቲ መሪሕ ናይ ቃልሲ  ይውሰዱ፡  

6.1 ህዝባውነት - ሰረት ሕመረትን ዓንዲ መስርሕን ናይ’ዚ ምንቅስቓስ ህዝቢ ከምዝኾነ ብምእማን፡ ኣብ ውሽጥን 

ወጻእን ዝርከብ ኤርትራዊ ምጥርናፍ፡ ምውዳብን ብውህደት ንለወጢ ከም ዝሰርሕን  ምግባር። 

6.2 ጽምዶ -  ንሃገራውን ሓባራውን ረብሓ ዘቐድም፣ ልኡላውነት ኤርትራን ህዝባን ዝቕበልን ዘኽብርን፡ 

ብመትከላት ዲሞክራስን ሰብኣውነትን ዝምራሕ፤ መስርሕ ለውጢ ዘቀላጥፍን፡ መጻኢ ርግኣትን ቀጻልነት 

ሕብረተሰብን ሃገረ ኤርትራ ዘውሕስን ምስ ዕላማታትን መትከላት እዚ ምንቅስቓስ ዝሳነዩ ኩሎም ወገናትን 

ሓይልታትን ዝምድናን ሽርክነትን ምድልዳል።  

6.3 ሓደ ጸላኢ - ኣብ ኤርትራ  ዘሎ ምልካዊ ስርዓት ዘተኣታተዎም ዘይዲሞክራስያውያን እምነታት፡ 

ኣተሓሳስባታትን ተግባራትን ብምቅዋም፡ ጠንቒ ስደት፡ ብርሰት ሃገር፡ ሓድሕድ ምትፍናን፡ ዘይምትእምማንን፡ 

ኩሉ መዳያዊ ድሕረትን፡ ምዃኑ ብምእማን፡   ኣንጻር ሓደን ፍሉጥን ጸላኢ ጥራይ ምቅላስ። 

 

ክፍሊ IV ውሳኔታት 

ዓንቀጽ 7 ሰረትን ስምምዓት 
እዞም ዝስዕቡ ከም ስምምዓት ኣብ መንጐ ኣባል ሃገራት “ዓለም-ለኻዊ ምንቅስቓስ ይኣክል ኤርትራውያን” ኮይኖም የገልግሉ፡ 

7.1 ኩለን ኣባላት ሃገራት ነዚ ሕግን፡ ኣብዚ ሕጊ’ዚ ምርኩስ ብምግባር ዝወጹ መምርሒታትን ቅጥዕታትን 

የኽብራን የተግብራን።  

7.2 ዝኾነት ኣባል ሃገር ኣብ እትገብሮ ንጥፈታት ሓርነታ ሕሉው ኮይኑ፡ ረብሓን መትከላትን እዚ ምንቅስቓስ ናይ 

ምቕዳምን ምሕላውን ግዴታ ይህልዋ። 

7.3 ክፍልታት ጽምዶ፡ ዲፕሎማሲ፡ መጽናዕትን ባይታዊ ስርሓትን ሜድያን፡ ብዓለማዊ ባይቶ ይምእከላ።  ኩለን 

ኣባል ሃገራት ኣብ ኩሉ ነዚ ኣመልኪተን ዝገብርኦ ዕማማት፡ ንመትከላትን ዕላማታትን “ዓለም-ለኻዊ ምንቅስቓስ 

ይኣክል ኤርትራውያን”፡ ዘኽብርን ምስኡ ዝሳነን ዝሰማማዕን ምኻኑ ከረጋግጻ ይግባእ።  

7.4 ብዘይካ እቲ ምስ ኣድላይነትን ኩነታትን ብስምምዕ ዝውሰን፡ ንኣባል ሃገራት ዝስላዕ  ስሩዕ ናይ ኣባልነት 

ገንዘባዊ ግዴታ፡ ብብዝሒ ኣብ ባይቶ ዝህልወን መናብር ይውሰን።  

7.5 መሰረታዊ መትከላትን ቅዋምን እዚ ምንቅስቓስ፡ ምስ ውሽጣዊ ሕጋጋት ኣባል ሃገራት ብዘይጋጮ መንገዲ 

ይሰፍርን ይስረሓሉን።  

7.6 እዚ ዓንደ-ሕጊ እዚ፡ ምንጪ ናይ ኩሉ ብሕጂ ዝወጽእ ሕጋጋትን መምርሒታትን ይኸውን። 

7.7 ምስ ወቕትን ኩነታትን ኣባል ሃገራት ብዝሰማማዕ፡ ብዝተኻእለ መጠን ናይ ኩለን ኣባል ሃገራት ናይ ጉባኤ ግዜ 

ምስ ዓውደ ኣዋርሕ ናይ “ዓለምለኻዊ ምንቅስቓስ ኤርትራውያን ይኣክል” ኣዛሚደን ኣቐዲመን ከጻፍፋ፡ 

ቅድሚ ጉባኤ’ውን ወከልተን ከቕርባ ይግደዳ። 

7.8 ንዓወደ ኣዋርሕ ናይ ጉባኤ ዝምልከት ግዜን ኣገባብን ድሒሩ ዝወጽእ ቅጥዒ ዝህሉ ኮይኑ፡ ካብ ዝተኣወጀሉ 

ጀሚሩ ክሰዓብ ግድን ይኸውን።  

 

ክፍሊ V ኣባልነት 

ዓንቀጽ 8 ኣባል ሃገራት 
ኣባልነት “ዓለም-ለኻዊ ምንቅስቓስ ይኣክል ኤርትራውያን”፡ ብኸምዚ ዝስዕብ ኣገባባት ይተሓዝ።  

8.1 ሃገራት ብውልቂ ኣባል “ዓለም-ለኻዊ ምንቅስቓስ ይኣክል ኤርትራውያን” ኮይነን፡ ዝኾነ ኣብ ባይቶ ይኹን 

መሪሕነት “ዓለም-ለኻዊ ምንቅስቓስ ይኣክል ኤርትራውያን” ዝዋሳእ ውልቀ-ሰብ ኣብ ዝነብረላ ሃገር ብግቡእ 

ዝተመርጸን ዝተወከለን ጥራይ ይኸውን።  

8.2 ዝኾነ ወኪል፡ ኣብ መንጐ ኣገልግሎት እንከሎ፡ ብዝተፈላለየ ምኽንያት ኣብ ሃገሩ ምስ ዝእለ ወይ እውን 

ብካልእ ምስ ዝትካእ፡ ኣብ ባይቶ “ዓለም-ለኻዊ ምንቅስቓስ ይኣክል ኤርትራውያን” ዝነበሮ ውክልና ብቐጥታ 

የብቅዕን ቦታኡ ከምዝትካእ ይግበርን። ኣብዚ መስርሕ’ዚ ካብ ሃገር ተኪኡ ዝመጽእ ወኪል ብዘይ ምርጫ ናብ 

ጽፍሒ ሓላፍነት ክምዘዝ ኣይክእልን።  

8.3 ኣባል ሃገራት ንመሰረታዊ ዕላማታት፡ መትከላት፡ ክብርታትን ስምምዓትን ብምኽባር ንጥፈታተን ብሓርነት 

ከካይዳ ናጻ ኢየን።  

8.4 ኣባልነት ትሓትት ሃገር፡ ንሓፈሻዊ መትከላት ናይ’ዚ ምንቅስቓስ እትቕበል፡ ብደረጃ ሃገርን ከተማታትን  

ውዳበን ንጥፈታትን እተካይድ፡ ንጡፋት ኣባላት ዝሓቖፈት፡ በዚ ዓንዲ ሕጊ’ዚ ተቐይዳ እትኸይድን፡ ኣብ 

ዓንቀጽ 7 ተጠቒሶም ዘለው ግቡኣት ተማልእን ክትከውን ይግባእ። ብምኽንያት ገደብ ሕግታት ናይ ሃገራት 

ናይ ጥርናፈ ቅጥዕታት ከማልኣ ዘይከኣላ ሃገራት ብፍሉይ ጠለብ ከቕርባ ይከኣል።  

8.5 ዝኾነት ኣባል ሃገር ንንጥፈታትን ፋይናንስን ዝምልከት ጸብጻብ ክትሓትት መሰል ይህልዋ።  

8.6 ኣባላት ሃገራት፡ ብዘይካ ኣብ ዓለምለኻዊ ባይቶ ዘለዉወን ወግዓውያን ወከልተን፡ ኣብ ንጡፍ ዕዮታት ባይቶ 

ወይ ክፍልታት ክሳተፉን ክሰርሑን ዝኽእሉ ብቑዓት ተቃለስቲ ክልእኻ ይግባእ። ናይዞም ንጡፋት ዓየይቲ 

ህላውነት ኣፍልጦ ናይ ባይቶታት ሃገራቶምን መርሕነቱን ክህሉ ይግባእ።  

 

 

ክፍሊ VI ብዝሒ ቅርጽን ኣካላትን 

ዓንቀጽ 9 ብዝሕን ቅጥዕን ተወከልቲ  
9.1 ባይቶ “ዓለም-ለኻዊ ምንቅስቓስ ይኣክል ኤርትራውያን” ብውክልና ካብ ኣባል ሃገራት ተመሪጾም ብዝመጹ 

ኣባላት ይቐውም፡ ቅጥዕታት ኣባልነት ኣማሊኣ ዝተመዝገበት ሃገር፡ ቅጥዒ ብዘፍቅዶ መሰረት ብዝሒ ዝተወሰነላ 

መናብር ትወስድ። 

9.2 ንኣባል ሃገራት ዝወሃብ መናብር፡ ብብዝሒ ተሳተፍቲ ከተማታት ኣብ ባይቶ ሃገራተን ይኸውን። ፍሉይ ኩነታት 

ከተማታት ንዘለወን፡ (ከም ኣብነት ዓበይቲ ከተማታት ኮይነን ብዝሒ ኣባላት ይኣክልን ዕዙዝ ንጥፈታት ይኣክል 

ዝርኣየለን ከተማታት ምዃነን ዝተመስከረለን ብፍሉይ ይርአ።)  

9.3 ነፍሲ ወከፍ ሃገር ህልዊ ቁጽሪ ተሳታፍነት ከተማታት ካብ ግዜ ናብ ግዜ ንዝግብኦ ኣካል ኣቀዲማ ክትሕብር 

ይግባእ። 

9.4 ንኣባል ሃገራት ዝወሃብ መናብር መቐመሪ፡ ፍሉይ ኩነታት ንዘለወን እንተዘይኮይኑ፡ ብብዝሒ ከተማታት 

ይኸውን። እዚ ኣገባብ ኣወኻኽላ ንክልተ ዓመታት ጥራሕ ዘገልግል ኮይኑ፡ ንኣተግባብራ ውክልና ብዝምልከት 

ኣብ ጥብቖ 2 ተመልከት። 

9.5 ንባይቶ “ዓለም-ለኻዊ ምንቅስቓስ ይኣክል ኤርትራውያን” ተወኪሉ ዝመጽእ ብተዛማዲ ብቑዕ ፍልጠት፥ 

ክእለት፥ ተመኩሮ፥ ብስለትን ተወፋይነትን ዘለዎ ክኸውን ይምረጽ። 

9.6 ኣብዚ ምንቅስቓስ ዝነጥፍ ብሞያን  ክእለትን ምስራሕ ኣዝዩ ኣገዳሲ እኳ እንተኾነ፡ ብዝተኻእለ መጠን 

ተዛኒቕካ ምስራሕ ናይ ነፍስ-ወከፍ ተራ ክጻወት ዝግባእ ሞራላዊ ግዴታ ይኸውን። 

ዓንቀጽ 10 ቅርጺ 
“ዓለም-ለኻዊ ምንቅስቓስ ይኣክል ኤርትራውያን” እዚ ዝስዕብ ቅርጺ ይህልዎ፡  

1 ባይቶ  

2 ኣካያዲት ባይቶ 

3 ፈጻሚ ሽማግለ  

4 ክፍልታት 

ዓንቀጽ 11 ባይቶ 
ኣብ መንጎ ክልተ ጉባኤታት ኣብ ዘሎ ግዜ፡ ባይቶ ዓለምለኻዊ ምንቅስቓስ ይኣክል ኤርትራውያን እቲ ዝለዓለ ስልጣን ዘለዎ 

ኣካል ኮይኑ፡ እዞም ዝስዕቡ ዝርዝር ሓላፍነታት ይህልዎ። 

11.1 ባይቶ፡ ዓንዲ ሕጊ ናይ ምጽዳቕ፡ ሕጊ ናይ ምትርጓም፡ ምምሕያሽ ወይ ምስራዝ፡ ፈጻሚ ሽማግለ ናይ ምምራጽ፡ 

መምርሒታትን ቅጥዕታትን ናይ ምውጻእ፡ ናይ ነዊሕን ሓጺርን መደባት ስራሕ ናይ ምጽዳቕ፡ ውሳኔ ናይ 

ምሕላፍ፡ ስራሕ ናይ ምክትታል፡ መጽናዕቲ ዘድልዮም ጉዳያት ክጽንዑ ናይ ምእዛዝ፡ ጸብጻብ ናይ ምስማዕ፡ 

ገምጋም ናይ ምግባር፡ ብሓፈሻ ዕላማታት ምንቅስቓስ ኣብ ሸቶኡ ናይ ምብጻሕ፡ ዝለዓለ ሓላፍነት ዘለዎ ኢዩ።   

11.2 ባይቶ፡ ከከም ኣድላይነቱ፡ ክፍልታትን ኮሚቴታትን ክምዝዝን ከጉድልን፡ ንኣባላት ቦታ ክቐያይር ከምኡ`ውን 

ኣባልነት ክስርዝን ይኽእል። 

11.3 ምስ ኩነታት ስራሕን ኩነታትን ብሓፈሻ፡ ብፍላይ ከኣ ምስ ጉባኤታት ኣባል ሃገራት ከም ዝሰማማዕ ብምግባር 

ባይቶ፡ ጉባኤ ኣበየናይ ወርሒ ከምዝግበር ይውስን።  

11.4 ባይቶ፡ ጉባኤ ክግበር 6 ወርሒ ክተርፎ ከሎ ኣዳላዊት ሽማግለ ይምዝዝ። ብቕቡል ምኽንያት፡ ጉባኤ ኣብ 

ግዜኡ ክግበር ዘየኽእል ኩነታት ምስ ዝፍጠር፡ ካብ ክልተ ወርሒ ዘይበዝሕ ግዜ ከናውሕ ይኽእል። 

11.5 ባይቶ ብ2/3 ድምጺ ካብ ሓፈሻዊ ኣባላቱ ህጹጽ ጉባኤ ክጽውዕ ይኽእል። 

11.6 ስሩዕ ኣኼባ ባይቶ ክልተ ወርሓዊ ኮይኑ፡ ኣብ 6 ወርሒ ገምጋማዊ ኣኼባታት የሰላስልን ከከም ኣድላይነቱ 

ህጹጽ ኣኼባ ይጽውዕን። ምልኣተ ኣኼባ 50%+1 ካብ ሓፈሻዊ ኣባላት ኮይኑ፡ ውሳነ ንምሕላፍ ከኣ 

ብ50%+1 ናይ ተሳተፍቲ ድምጺ ዝጸድቕ ይኸውን። 

11.7 ባይቶ ኣብ ካልኣይ ኣኼብኡ ብክፍልታት ዝቐርብ ባጀት ምንቅስቓስ የጽድቕ። 

11.8 ባይቶ፡ ከም ኣድላይነቱ፡ ኣባላት ፈጸምቲ ሽማግለ ሃገራት፡ ናብ ኣኼባ ዓለም ለኻዊ ባይቶ ክዕድም ይኽእል። 

11.9 ባይቶ፡ ብደሞዝ ዝሰርሑ ሰባት በብግዚኡ ክምዝዝ ይኽእል። ንቕጥዑን ዝርዝራቱን ብዝምልከት ግን ብሕግታት 

ፋይናንስን ባይቶ ብዘጽደቖ ቅጥዕን ይውሰን።  

11.10 ዕድመ ባይቶ 2 ዓመት ይኸውን። 

ዓንቀጽ 12 ኣካያዲት ባይቶ 

12.1 ብሓደ ኣቦ መንበርን ሓደ ጸሓፊን ትቐውም።  

12.2 ናይ ባይቶ ኣኼባ ትመርሕ 

12.3 ስሩዕን ህጹጽን ኣኼባ ባይቶ ትጽውዕ። 

12.4 ናይ ባይቶ ኣኼባ ደቓይቕ ትምዝግብን ትስንድን።  

12.5 ኣቦ መንበር (ፈጻሚ ሽማግለ) ዘይስሩዕ (ህጹጽ) ኣኼባ ምስ ዝሓትት ኣኼባ ትጽውዕ። 

12.6 ምስ ኣቦ መንበር ፈጻሚ ብምርኻብ ናይ ኣኼባ ኣጀንዳ ትሰርዕ። 

12.7 ብባይቶ ዝተመዘዛ ውሽጣውያን ሓይሊ ዕማማት ተመሓድር። 

12.8 ውሽጣዊ ሕግታት ባይቶን ዓንደሕግን ከይጠሓሱ ይከታተል፡ ጸብጻባ ድማ ናብ ባይቶ ተቕርብ። 

12.9 ኣካያዲት ባይቶ ስርሓታ ኣብ ውሽጢ ባይቶ ጥራይ ዝተደረተ ይኸውን። 

ዓንቀጽ 13 ፈጻሚ ሽማግለ 

13.1 ፈጻሚ ሽማግለ ብቐጥታ ኣብ ግዜ ጉባኤ ብባይቶ ብዝምረጹ ኣባላት ዝቐውም ኮይኑ፡ ኣቦ-መንበር፡ ምክትል ኣቦ-

መንበር፡ ጸሓፊ፡ 7 ሓለፍቲ ክፍልታትን ይህልዎ።  

13.2 ንፈጻሚ ሽማገለ ዝሕጸ ሰብ፡ ብተወፋይነቱ፡ ቅንዕንኡ፡ ኣበርክቶኡን ብቕዓቱን ተመስኪሩሉ ክርቋሕ ይግባእ 

13.3 ኣብ ዝኾነ ግዜ ብዝኾነ ምኽንያት፡ ሓደ ኣባል ፈጻሚ ሽማግለ ምስ ዝወርድ፡ ካብቶም ኣብ ጉባኤ ባይቶ 

ዝተመርጹ 5 ተጠባበቕቲ ይትካእ። ብዘምጽእዎ ቁጽሪ መሰረት ከኣ ብቐደም ተኸተል ናይ ምትኽኻእ መስርሕ 

ይፍጸም። ተጠባበቕቲ ምስ ዝውድኡ ካብ ባይቶ ሓደስቲ ይምረጹ። እቲ ዝተተከአ ተጠባባቒ፡ ብምርጫ ፈጻሚ 

ሽማግለ፡ ናቱ ቦታ ኣብ ፈጻሚ ይውሰን። 

13.4 ፈጻሚት ሽማግለ ኣብ 3 ወርሒ ሓንቲ ግዜ፡ ምስ ባይቶታት ሃገራት ናይ ሓበሬታ ምልውዋጥን ምምኽኻርን 

ርክብ ይገብር።  

13.5 ጠቕላላ ብዝሒ ኣባላት ፈጻሚት ሽማግለ 10  ኮይኑ፡ ነዞም ዝስዕቡ ሓላፍነታት ይስከምን የተግብርን፡ ። 

13.5.1 ኩሉ-መደያዊ ኩነታት ሃገር እናተኸታተለ መደባት የውጽእ። 

13.5.2 እማመ መደብ ናብ ባይቶ የቕርብ፡ ብባይቶ ዝጸደቐ መደብ ከኣ የተግብርን።  

13.5.3 ንኹለን ናይ ትግባረ ኣካላት ይከታተልን፡ ወቕታዊ ጸብጻብ ከምዝቐርብ ይገብር።  

13.5.4 ዕላማታት ይኣክል ብኹሉ መዳዩ ምትግባሩ የረጋግጽን ይከላኸልን።  

13.5.5 ባይቶ ግቡእ ስርሑ ንከሰላስል ኩሉ መዳያዊ ጻዕሪ ይገብር።  

13.5.6 ጉባኤ ኣብ ግዜኡ ንኽግበር ባይታ የጣጥሕ። 

13.6 ፈጻሚት ሽማግለ ስሩዕ ኣኼብኡ ሓደ ግዜ ኣብ ወርሒ ይኸውን። ኣገደስቲ ውሳነታት ንምሕላፍ ከኣ ልዕሊ 

50%+1 ካብ ሓፈሻዊ ኣባላት የድሊ።  

  

13.7 ኣቦመንበር 

13.7.1 ኣቦ መንበር ዝለዓለ ወግዓዊ በዓል መዚ ዓለምለኻዊ ምንቅስቓስ ይኣክል ኢዩ።  

13.7.2 ኣቦ መንበር ብቓሉ፡ ስነምግባሩ፡ ተወፋይነቱን ቅንዕንኡን፡ ንዕላማታት ዓለምለኻዊ ምንቅስቓስ 

         ይኣክል ኤርትራውያን ዝሕሉን ዝከላኸልን ኣብነታዊ መራሒ ክኸውን ይግባእ።  

13.7.3 ኣቦ መንበር፡ ክፍልታትን መራሕተንን መደባት ስርሖም ብግቡእ የተግብሩ ከምዘለው ይከታተልን 

የረጋግጽን፡ ጉድለት ምስ ዝርከብ ንምእራሙ ይጽዕርን፡ ስጉምቲ ዘድልዮ ጉዳይ ምስዘጋጥም 

እውን ብቕልጡፍ ናብ ባይቶ የቕርብ። 

13.8  ምክትል ኣቦ መንበር 

13.8.1 ኣቦ መንበር ብዝኾነ ምኽንያት ኣብ ዘይህልወሉ ግዜ ተኪኡ ይሰርሕ።  

13.8.2 ስርሓት ክፍልታት ዓለምለኻዊ ባይቶ ይከታተልን ይቆጻጸርን።  

13.8.3 ኣቦ መንበርን ፈጻሚ ሽማግለን ዝሃቦ ስርሓት ይዓምም።  

13.9  ጸሓፊ 

13.9.1 ጸሓፊ፡ ኣብ ምሕደራ ዋኒን ምንቅስቓስ፡ ምድላው ኣኼባን ምሓዝ ደቓይቕን ናይ ፈጻሚ ሽማግለ፡ 

ምድላው ጸብጻባትን ምስናድን ብሓላፍነት ይሰርሕ። 

13.9.2 ሰነዳት ኩለን ክፍልታትን ፈጻሚት ሽማግለን ይዕቅብ። 

13.9.3 ደቓይቕ ኣኼባ ፈጻሚት ሽማግለ ይምዝግብን ከም ኣድላይነቱ ድማ ናብ ኩሉ ኣባል ባይቶ 

ይዝርግሕን። 

13.9.4 ምዱብን ህጹጽን ኣኼባታት ፈጻሚት ሽማግለን፡ ከምኡ እውን ሓፈሻዊ ኣኼባ ህዝቢ፡ ብመሰረት 

ዓንድሕግን ኣቦ መንበርን ይጽውዕ። 

ዓንቀጽ 14 ክፍልታት 
ዓለምለኻዊ ምንቅስቓስ ይኣክል ኤርትራውያን 7 ክፍልታት ይህልውዎ። ስራሕን ንጥፈታት ኩለን ክፍልታትን ብዝርዝር ኣብ 

ናይ ትግባረ መደብ፡ ምስ ዕላማታትን መትከላትን ምንቅስቓስ ብዝሳነ መንገዲ ይሰፍር።  

14.1 ክፍሊ ዜናን ሓበሬታን -  ህዝቢ ብኣተኩሮን ሓድነትን ናይ ቃልሲ ዕማማቱ ንምትግባር ናይ ምትብባዕ፡ ናይ 

ሓበሬታ ናይ ምስናቕን ምንቕቓሕን ስርሓት የሰላስል።  

14.2 ክፍሊ ጐስጓስን ውደባን - ኤርትራን ኤርትራውነትን ማእከል ዝገበረ ቃልሲ ኣብ ምሕያል፡ ምውዳብን ምጉስጓስ 

ዘተኾረ መደባት ሰሪዑ ብሓላፍነት ወሲዱ ይሰርሕ። 

14.3 ክፍሊ ጽምዶ - እዚ ክፍሊ ብመስርሕ ጽምዶ ንኹሎም ኤርትራውያን ሓይልታት ኣብ ሓደ መኣዲ ብምዕዳም 

ሓደ ሃገራዊ ሓይሊንምፍጣር፡ ዘኽእል መደባት ስራሕ ይሕንጽጽን የተግብርን።  

14.4 ክፍሊ መጽናዕትን ባይታኣዊ ስራሓትን - እዚ ክፍሊ እዚ ኣብ ባይታ ንዘሎ ምንቅስቓሳት የጽንዕን፡ ይድግፍን 

ፕሮግራም የውጽእን። 

14.5 ክፍሊ ወጻኢ ጉዳያት - ኣብ ዞባውን ኣህጉራውን መድረኻት ዝምድናታትን ሽርክነትን ጽልዋ ንምሕዳር 

ንምንቅስቓስ ወኪሉ ዲፕሎማስያውን ካልእ ንኤርትራውያን ስደተኛታት ዝምልከት ጉዳያትን ከሳልጥ ሓላፍነት 

ዝስከም ይኸውን። 

14.6 ክፍሊ ፖለቲካዊ ጉዳያት ስትራተጅን ውጥን - ንምዕባለ ህዝባዊ-ሓድነታዊ ምንቅስቓስ ዘገልግሉ መጽናዕትን 

ፖለቲካዊ ፕሮግራምን ኣብ ምስልሳል ብሓላፍነት ይሰርሕ። 

14.7 ክፍሊ ሕሳብ - ንቑጠባዊ ትሕዝቶ ኮነ ሕሳባት ምንቅስቓስ ካልኦት ተዛመድቲ ጉዳያትን ዝምልከት ሓላፍነት 

ዝህልዎ ኮይኑ፡ ንቁጠባዊ ደረጃ ምንቅስቓስ ብግቡእን ቅንዕናን ይሰርሕን ይከታተልን። ሓላፊ ክፍሊ ሕሳብ ከም 

ትረዥረርን ሓላፊ ክፍልን ኮይኑ የገልግል።   

14.8 ኩለን ክፍልታት ነዞም ዝስዕቡ ሓላፍነታት ዝስከማን ዘተግብራን ይኾና፡ 

14.8.1 ውሽጣዊ ቅርጽታተን ነዲፈን ናብ ባይቶ የቕርባ 

14.8.2 መጻኢ መደባተን ስረዐን ናብ ባይቶ የቕርባ። 

14.8.3 ንጡፍ ተሳታፍነት ኣባላተን ይከታተላን ጸብጻብ ናብ ፈጻሚ ኣካል የቕርባን። 

14.8.4 ብባይቶ ዝጸደቐ መደባት ይከታተላን የተግብራን። 

14.8.5 ኣኼባታተን እንተነውሐ ኣብ ክልተ ሰሙን ይገብራን፡ ልዕሊ ፍርቂ ኣባላተን ኣብ ዝተረኽብሉ 

ንክፍለን ብዝምልከት ኣገደስቲ ውሳኔታት የሕልፋ።  

14.8.6 ኩለን ክፍልታት፡ ብሓባር፡ ብውህደትን ብሓላፍነትን ንጥፈታትን የሰላስላ። 

ዓንቀጽ 15 ጠቕላሊ ኦዲተር 
15.1 ተቖጻጻሪት ኮሚተ (ጠቕላሊ ኦዲተር) ሰለስተ ኣባላት ዝሓዘት ኮይና፡ ብባይቶ ትምረጽ።  

15.2 ውሽጣዊ መምርሒ ናይ ስርሓታ ትነድፍ። ብዓለምለኻዊ ባይቶ ከኣ ይጸድቕ። 

15.3 ናይ ዓለምለኻዊ ባይቶ ኣጠቓቕማ ገንዘብ ትቆጻጸርን፡ ሕሳባት ተጻርን።  

15.4 ቀዋምን ተንቀሳቓስን ንብረት፡ ትምዝግብን ትቆጻጸርን።  

15.5 ኣሰራርሓ ክፍልታት ፈጻሚ ቤት ጽሕፈት ትከታተልን ትቆጻጸርን።   

15.6 ኣብ ሰለስተ ወርሒ ሓንቲ ግዜ ጸብጻባ ብጽሑፍ ናብ ኣቦ መንበር ባይቶ ተቕርብ። ኣቦ መንበር ኣብ ውሽጢ 

ክልተ ሰሙን ኣብ ዘይመልእ ግዜ፡ ጸብጻባ ናብ ዓለምለኻዊ ባይቶ ይኣክል ከም ዝቐርብ ይገብር።  

15.7 ካብ ክፍልታት ፈጻሚ ቤት ጽሕፈት፡ ሰነዳት ኣታውን ወጻእን ገንዘብ፣ ውጥናት ዕዮን፡ ክትጠልብ መሰል 

ኣሎዋ። ዝምልከተን ክፍልታት ድማ ብሕጊ ክምእዘዛ ይግደዳ። 

15.8 ተቖጻጻሪት ኮሚተ፡ ኣብ ቅድሚ ባይቶ ይኣክል ብሓባር ተሓታቲት ኢያ።  

15.9 ውዱእ ናይ ክልተ ዓመታት ጸብጻባታ፡ ኣብ ጠቕላላ ጉባኤ ዓለምለኻዊ ምንቅስቓስ ይኣክል ተቕርብ።  

15.10 ዝኾነት ኣባል ሃገር፡ ብውሳኔ ባይቶ ሃገራ፡ ገንዘባዊ ጸብጻብ ክወሃባ ክትሓትትን ክወሃባን መሰል ኣለዋ።   

15.11 ዓለምለኻዊ ባይቶ፡ 3 ዝኣባላታ ደጋዊ ተቖጻጻሪት ኮሚተ፡ ካብ ሰለስተ ኣባል ሃገራት ይምዝዝን። ቅቡልነቶም 

የጽድቕን።  

15.12 ደጋዊ ተቖጻጻሪት ኮሚተ፡ ፋይናንስያዊ ንጥፈታት ምንቅስቓስ ትምርምር፡ ብውሽጣዊት ተቖጻጻሪት ኮሚተ 

ዝቐረበ ሰነድ ትርእን ትምርምርን። ጸብጻባ ከኣ ናብ ኣካያዲት ባይቶ ተቕርብ።   

ዓንቀጽ 16 ኮሚቴ ዲሲፕሊን 
16.1 ኣብ ውሽጢ ምንቅስቓስ ይኹን ኣብ መንጐ ኣባላቱ ንዝፍጠሩ ግርጭታት፡ ናይ ምንቅስቓስ ረብሓ ኣብ ግምት 

ብምእታው ብሽምግልና ንኽፍትሑ ዝሰርሕን ከከም ጉዳዩ ዝግባእ ስጉምቲ ዝወስድን ኣካል ኮይኑ፡ ምስ 

መትከላትን ዕላማታትን ምንቅስቓስ ብዘይጋጮ መገዲ ኣድላይ ዝበለቶ ኣተኣልልያ ጉዳያት`ውን ትመርጽ።  

16.2 ጉድለት ዲሲፕሊን ዝበሃል ብመሰረቱ ካብ ሓፈሻዊ መትከልን ዕላማን ይኣክል ምውጻእ፡ ንዕላማ ይኣክል 

ብዝተወሰነሉ ኣገባብ ግዜን ብግቡእ ንኸይሳለጥ ብሸለልትነት ወይ ኮነ ኢልካ ምዕንቃፍ፡ ምድንጓይ፡ ኣንጻሩ 

ምሙጓት ወይ ጸረ ዕላማ ምስ ዝኾኑ ወገናት ምሽራኽ፡ ምስጢር ብዘይ ኣገባብ የሕሊፍካ ምሃብ፡ ንምንቅስቓስን 

ኣባላቱን ዘነኣእስ መግለጺ ምሃብ፡ ወገናውነት፡ ዘይግቡእ ረብሓ ምርካብን ክትረክብ ምህቃንን፡ ኣባላት ባይቶን 

ወይ ጉባኤ ኣብ ኣኼባ ይኹን ካብ ኣኼባ ወጻኢ ምጽራፍ ወይ ምዝላፍ፡ ተደጋጋሚ ካብ ኣገባብ ወጻኢ ኣብ 

ኣኼባ ብምዝራብ ረበሻ ምፍጣር ከምኡ`ውን ድሒሩ ብባይቶ ዝወጽእ ሕጊ-ስነምግባር ዘይምእዛዝ ከጠቓልል 

ይኽእል።  

16.3 ብመሰረት ዓንቀጽ 15.2 ከምኡ`ውን ድሒሩ ኣብዚ ሕጊ እዚ ተሞርኲሱ ዝወጽእ ናይ ስነ-ምግባር ስርዓት፡ 

ጥሕሰት ሕጊ ወይ ናይ ስነ-ምግባር ጉድለት ተፈጺሙ ተባሂሉ ምስ ዝግመት ወይ’ውን ምስ ዝጥርጠር፡ 

16.3.1 ብዲሲፕሊን ኮሚቴ ምጽራይ ይካየድ፡ መልሲ ክሱስ ይምዝግብ፡ ክብደት መኽሰሲ ጉዳይ ይመዝን፡ 

ከከም ተኣፋፍነቱን ህጹጽነቱን መፍትሒ ሓሳባት ወይ ዝውሰድ ስጉምቲ ኣመልኪቱ ናብ ባይቶ 

የቕርብ። 

16.3.2 ጉዳይ ቅድሚ ናብ ባይቶ ምቕራቡ፡ ተኣፋፊ ምስ ዘይከውን ብደረጃ ኮሚቴ ክፈታሕ ይኽእል። 

ብምኽሪ ብጻይ ወይ ብሽምግልና ዝእረም ቀሊል ጉዳይ ምስ ዝኸውን ቀዳምነት ክህቦ ይኽእል። 

16.3.3 ብኽብደቱን ተኣፋፍነቱ ወይ ብኣብያ ክሱስ በዚ ኣብ ላዕሊ ዝተገልጸ ኣገባብ ክፍታሕ ምስ 

ዘይከኣል ግን፡ ዲሲፕሊን ኮሚቴ ክስን መልሲ ክሱስን ምስ መርትዕኡ ከምኡ`ውን ናይ ውሳነ 

ሓሳባቱ ጠሚሩ ናብ ባይቶ የቕርብ። 

16.3.4 ባይቶ ዝቐረበ ሓሳባት ርእዩ ዝጻረ ነጥቢ እንተዘይብሉ ከከም ክብደቱ ካብቲ ዝፈኾሰ መጠንቀቕታ 

ክሳብ`ቲ ዝኸበደ ምስራዝ ካብ ሓፈሻዊ ስራሕ “ዓለም-ለኻዊ ምንቅስቓስ ይኣክል ኤርትራውያን” 

ዝበጽሕ፡ ኣድላይን ተመጣጣኒን ዝበሎ ስጉምቲ ክወስድ ይኽእል። 

16.3.5 ብደረጃ ባይቶ ዝተወሰነ ብቕልጡፍ ይፍጸም፡ ነቲ መስርሕ ውሳነ ዝገልጽ ሰነድ ምስ ሓፈሻዊ ለበዋ 

ናብ ዝወከላ ሃገር ይለኣኽ። 

 

ክፍሊ VII ዝተፈላለዩ ዓንቀጻት 

ዓንቀጽ 17 ምርጫ 
ምርጫ እቲ እንኮ ቅቡልን ርትዓውን ንስራሕ ዝወሃብ ናይ መዝነት ወይ ሓላፍነት ኣገባብ ይኸውንን፡ 

17.1 ጽፍሕታት ህዝባዊ ምንቅስቓስ ይኣክል ካብ ዝነኣሰ ክሳብ ዝዓበየ፡ ብምርጫ ይተሓዝ።  

17.2 ምርጫ ብቕሉዕ ወይ ብስቱር ከከም ኣድላይነቱ ክፍጸም ይከኣል።  

http://www.eriyiakl.com/
mailto:global@eriyiakl.com


 

Website - www.eriYiakl.com e-Mail global@eriyiakl.com 
2024 

9 

17.3 ዝኾነ ኣባል ባይቶ ምንቅስቓስ፡ ኣብ ዝኾነ ጽፍሒ ናይ ሓላፍነት፡ ንክወዳደር ነጻ እዩ። 

17.4 ፈጻሚት ሽማገለ ካብ ኣባላት ባይቶ ኣብ ግዜ ጉባኤ፡ ኣብ ቅድሚ ጉባኤኛታት ትምረጽ። 

17.4.1 ፈጻሚ ሽማግለ ካብ ጽፍሒ ኣቦ ወንበር ኣትሒዝካ ክሳብ ሓለፍቲ ክፍልታት ዘሎ ናይ ስራሕ 

ምምቅቃል ኣብ ሓድሕዶም ብዝገብርዎ ኣገባብ ኣመራርጻ ይትግበር። 

17.4.2 ሓለፍቲ ኩለን ኮሚቴታት ብባይቶ ይስየሙ።  

17.4.3 ዝኾነ ሕጹይ ንምርጫ ቅድሚ ምቅራቡ ትሕዝቶ ኣበርክቶኡ ክገልጽ ዕድል ዝወሃቦ ኮይኑ፡ 

መረጽቲ ብወገኖም ተቓውም ናይ ምቕራብ መሰሎም ዝተሓለወ እዩ።  

17.5 ምስ ምንቅስቓስ ናይ ረብሓ ግርጭት ከምጽእ ዝኽእል፡ ኣብ ሓደ እዋን ድርብ ዕማም ናይ ፈጻሚት ምውሳድ 

ኣይከኣልን። ከምኡውን ሓደ ኣባል ፈጻሚት ሽማግለ ኣብ ሓላፍነታዊ ጽፍሒ ናይ ሓደ ፖሊቲካዊ ውድባዊ፣ 

ሲቪካዊ ውዘተ... ትካል ክህሉ የብሉን። 

17.6 ምርጫ ንምክያድ ትምዘዝ ኮሚቴ ኣብዚ ሕጊ ምርኩስ ብምግባር ተክኒካዊ ቅጥዕን ኣገባብ ምርጫ ኣውጺኣ 

ናብ ባይቶ ቀሪቡ ዝጸድቕን ዝትግበርን ይኸውን። 

ዓንቀጽ 18 ኣማኸርቲ 
18.1 ባይቶ፡ ፍሉይ ሞያዊ ምኽርን ደገፍን ኣብ ዘድልየሉ እዋን፡ ንኽፍልታት ወይ’ውን ንባይቶ ብሓፈሻ፡ ሞያዊ 

ምኽሪ ክህቡ ናይ ዝኽእሉ ምሁራት ደገፍ፡ ከፍቅድ ወይ ክጠልብ ይኽእል።  

18.2 ንኣገባብ ኣሰራርሓን ኣመራርጻን ኣማኸርቲ፡ ከምኡ’ውን ብዝሕን ምኽሪ ዝወሃበሉ ኣገባብን ንውሓት 

ኣገልግሎትን ዝምልከት፡ ፍሉይ ቅጥዒ ተጌሩሉ እቲ ቅጥዒ ብ50%+1 ድምጺ ኣባላት ባይቶ ቅቡል ምስ 

ዝኸውን ጥራይ ይስረሓሉ። 

18.3 ኣማኸርቲ ናጻ ኣባላት ኮይኖም፡ ኣብ ውሳነን መደባትን ባይቶ ምትእትታውን ጽልዋን ኣይህልዎምን። 

 

ክፍሊ VIII ምምሕያሽን ትርጉምን ዓንዲ-ሕጊ 

ዓንቀጽ 18 ምምሕያሽ 

18.1 ነዚ ዓንዲ-ሕጊ ናይ ምምሕያሽ፡ ምስራዝ ወይ ምቕያር ሓፈሻዊ መትከላትን ዕላማታትን፡ ወይ’ውን 

ንዘይምቕጻል ወይ’ውን ምድስካል “ዓለም-ለኻዊ ምንቅስቓስ ይኣክል ኤርትራውያን” ብዝምልከት፡ ናይ 

ምውሳን ስልጣን ዘለዎ ባይቶ “ዓለም-ለኻዊ ምንቅስቓስ ይኣክል ኤርትራውያን” ጥራይ ኢዩ። 

18.2 ሕጊ ናይ ምምሕያሽ ሓሳብ ቀሪቡ ዝብሃል፡ ክመሓየሽ ዝድለ ዓንቀጽ ብፍሉይ ተጠቒሱ ምኽኑይ መረዳእታ 

ቐሪቡ፡ ብቐዳምነት ብዉሑዱ 30%  ካብ ኣባላት ባይቶ ጠለብ ምስ ዝቐርብን ብልዕሊ 2/3 ካብ ኣባላት ባይቶ 

ደገፍ ምስ ዝረክብን ጥራይ ይኸውን። 

ዓንቀጽ 19 ትርጉም 

19.1 ናይ ሓሳባትን ቃላትን ናይ ትርጉም ጸገም ኣብ ዘጋጥመሉ እዋን፡ ንጥብቖ 1 ብምውካስ ብመንፈስን ዕላማን 

ናይ`ዚ ሕጊ ናይ ምትርጓም ዝለዓለ ስልጣን ዘለዎ፡ ባይቶ “ዓለም-ለኻዊ ምንቅስቓስ ይኣክል ኤርትራውያን” 

ይኸውን። 

http://www.eriyiakl.com/
mailto:global@eriyiakl.com


 

Website - www.eriYiakl.com e-Mail global@eriyiakl.com 
2024 

10 

19.2 ኣብ ዝተተርጐመ ቋንቋታት ዘይንጹር ኣበሃህላ ወይ ድማ ናይ ኣተረጓጉማ ጸገም ምስ ዘጋጥም፡ እቲ ትኽክለኛ 

ትርጉም ኣብዚ መበቆላዊ ሰነድ ምውካስ የድሊ።   

ጥብቖ 1 ትርጉምን ምሕጻረ-ቃላትን 
ኣብዚ ዓንዲ-ሕጊ ዝሰፈሩ ቃላትን ሓረጋትን፡ እዚ ዝስዕብ ትርጉምን መግለጽን ይህልዎም። ኣናብባኡ ብዘየገድስ፡ ብፍሉይ 

ንዝተወሰነ ጾታ ኣመልኪቱ ዝተጻሕፈ እንተዘይኮይኑ፡ ኣብዚ ሰነድ እዚ ሰፊሩ ዘሎ ቃላት ንኹሉ ጾታ ብማዕረ የስምዕ ኣብዚ 

ዘይተጠቕሱ ቃላት ንሓረጋትን ኣብ መንፈስን ዕላማን ናይዚ ሕጊ ተሞርኲሱ ናይ ምትርጓም ስልጣን ዘለዎ ባይቶ እዩ። 

ዓንዲ-ሕጊ ማለት ነዚ ምንቅስቓስ ንምክያድ እንጥቀመሉን ንመሓደረሉን ዝለዓለ ሕጊ ወይ ቅዋም ማለትእዩ። 

ጉባኤ ኩለን ኣባል ሃገራት ብቐጥታ ዝሳተፋሉ ስሩዕን ህጹጽን ኣኼባ ባይቶ ምንቅስቓስ ይኸውን። 

ምንቅስቓስ ማለት ኤርትራን ኤርትራውነትን ዝሕመረቱ፡ ይኣክል ብዝብል ጭርሖ ካብ ኩሉ ኩርናዓት ዓለም 

ብማዕበል ዝተላዕለ ናይ ለውጢ ሓይሊ ዝጠምር ኣካል እዩ። 

ኣባል/ኣባልነት ነዚ ስምምዕ ዘቖማን ቅጥዒ ኣማሊአን ንዕላማታት ይኣክል ብተወፋይነት ዘተግብራን ዘበርክታን ንጡፋት 

ሃገራት ማለት እዩ። 

ባይቶ ማለት ካብ ጉባኤ ዝወጽእ ካብን ናብን ጉባኤ ኣብ ዘሎ ግዜ ነዚ ምንቅስቓስ ናይ ምምሕዳርን ምውሳንን 

ዝለዓለ ስልጣን ዘለዎ ብወከልቲ ሃገራት ዝቖመ ኣካል እዩ። 

ፈጻሚት 

ሽማግለ 

ብባይቶ ዝምረጽ ናይ ምሕደራ፡ ምክትታልን፡ ምስላጥን ዕማም ዘለዎ ኣካል ባይቶ እዩ። 

ኣኼባ ብመሰረት በዚ ሕጊ ዝወጹን ዝተፈልጡን ኣገባባት ኣካላት ስሩዕ ርክበን ዝገብራሉ ንጥፈት እዩ። 

ስምምዕ ማለት ኣባል ሃገራት ክገብራኦ ሓላፍነት ወይ ግዴታ ዝወስዳሉ ወይ ዝተሰማምዓሉ ጉዳያት ማለት እዩ። 

ሰረት ዝብል ቃል ሕመረት፡ ቀላሲ፡ መሰረታዊ ወይ ኣማእዛኒ ሓሳባት ንምባል ዝተቐመጠ እዩ። 

ዕላማ ዝብል ቃል ብመሰረቱ ይኣክል ዝብል ወፍሪ ካብ ዝብገስ ክሳብ ሕጂ ሒዙዎ ዝኸይድ ዘሎ ወይ ክሃርሞ 

ዝደሊ ወይ ክበጽሖ ዝደሊ ሸቶ ማለት እዩ። 

ራእይ ማለት “ዓለም-ለኻዊ ምንቅስቓስ ይኣክል ኤርትራውያን” ኣብ ኤርትራ ክመጽእ ዝብህጐ ናይ ለውጢ 

ሃዋሁው ይገልጽ። 

 

ማሕበራዊ ክብርታት 

ማሕበራዊ ክብርታትት፡ ከም ህዝብን ሃገርን፡ ብፍቕሪ፡ ብስኒት፡ ብምክእኣል ንምንባር ዘኽእሉ፡ ንስልጣኔ ዝድርኹ፡ 

ግርጭታት ዘወግዱ፡ ናይ ሞራል ሕግታት እዮም። ኣብ ማሕበራዊ ክብርታት ሕብረተ-ሰብ ዝተሰረተ ስርዓተ-ሕጊ ዋንኡን 

ሓላዊኡን ሕብረተ-ሰብ ስለዝኸውን ተኸቢሩን ኣከባቢሩን የነባብር። በዚ መሰረት እዞም ዝስዕቡ ከም ኣገደስቲ ማሕበራዊ 

ክብረታት ተወሲዶም ዝስረሓሎም ይኾኑ።  

በዓላት  በዓላት ባህላውን መንፈሳውን በዓላት ክኾኑ ይኽእሉ፡ ዕድሚኦም ካብ ታሪኽ ስነ-ሕብረተ-ሰብ 

ዘይንእስ እዩ። በዓላት ሕብረተ-ሰብካ ምኽባር ማለት ሕብረተ-ሰብን መንነቱን ምኽባር ማለት እዩ። 

ታሪኽ  ታሪኽ ሕብረተ-ሰባት ብጥሙር ከም ውሁብ መስርሕ ተወሲዱ፡ ክኽበረን ክንመሃረሉን ዝግባእ ቅርሲ 

እዩ። 

ብዙሕነት   ብዙሕነት ናይ ሓደ ሕብረተ-ሰብ ጥራይ ዘይኮነ ናይ ዓለምና ጽባቐን ናይ ስነፍጥረት ዉሁብ ቅርሲ 

ስለዝኾነ መልክዕናን ክብረትናን እዩ። 

ምኽባር እምነታት  እምነት ካልኦት ከም ናትካ ጌርካ ምኽባር ሕሉፍ ጭውነት ኮይኑ ኪኖ ምክእኣል ዝኸይድ 

ንቕሓት’ውን እዩ። 

ሃገራዊ በዓላት ሃገራዊ በዓላት፡ ሕብረተ-ሰባት ብሃገር ተጠርኒፎም ምንባሮም ከውሕሱ ካብ ዝጀመሩሉ፡ ከም 

ሕምብርቲ ናይ ኩሎም ሕብረተ-ሰባዊ ክብርታት፡ ጠማሪን ኣማእዛንን ተራ ይጻወቱ። 

ሃገራውነት ናይ ሕግን ሞራልን ግቡእካ ምፍጻም፡ ብሃገርካ ምሕባን፡ ሃገርካ ብጉልበት ብገንዘብ፡ ብንብረት፡ 

ብፍልጠትን ብግዜን ምግልጋል፡ ካብ ወራር ምክልኻል ክሳብ ሂወትካ ምውፋይ የጠቓልል። 

ናይ ስራሕ ባህሊ ስራሕ ኣብ ሕብረተ-ሰብና ኲኖ ምንጪ ገንዘብ፡ ከም ባህሊን ክብረትን ይውሰድ። ኣብ ባህሊ ኮነ ኣብ 

እምነታትና ቅዱስ ሕጊ ምንባር እዩ። 

ሰብ ምኽባር  ዝለዓለ ክብረት ዝውንን ፍጥረት ሰብ እዩ፡ ብሂወት ከሎ ይኹን ምስ ሞተ ሰብ እዩ። ፍሉይ መለለዪ 

ሕብረተ-ሰብና፡ ይትረፍ ናይ ወገኑ፡ ናይ ጸላኢ’ውን እንተኾነ፡ ሬሳ ብኽብሪ ዘፋኑ፡ ነቲ ክፉእ ዝበሃል 

ሰብ ውን ምስ ሞተ ምኽሳስ ዘየፍቅድ፡ እኳ ዳኣ ነብሱ ይምሓር እናበለ ስሙ ዝዝክር እዩ፡ ስለ’ዚ ሰብ 

ብዘይዝኾነ ኣፈላላይ ሰብ ብሙዃኑ ጥራይ ዝለዓለ ክብሪ ዝውንን እዩ። 

ሓለፋታት ከም መቐጸልታ መግለጺ ሰብኣዊ ክብረት፡ ሕብረተ-ሰብና ንዓበይቲ፡ ንስንኩላት፡ ነብሰ-ጾራት፡ ሰበ-

ስልጣን፡ሰራሕተኛታት ማሕበራዊ ኣገልግሎት፡ መራሕቲ እምነት፡ ጋሻ፡ መርዓውቲ፡ ሓዘንተኛን፡ 

ንህጻናትን (ዝዓቢ ቖልዓ ኣይትበድል) ወዘተ…። 

ስድራ-ቤት  ብባህልን እምነትን፡ ሓዳር ወይ መርዓ ከም ወግዓውን ቅዱስን ዝምድና፡ ከም መሰረት ሕብረተ-ሰብን 

ሃገርን ይውሰድ።  

መኸተ ሕብረተ-ሰብና መንነቱን ክብረቱን ምስ መሬቱን ሕብረተ-ሰቡን ኣተኣሳሲሩ ዝገልጽ ኣዝዩ ዘይተበረዘ 

ሕቡን ሕብረተ-ሰብ ከም ሙዃኑ መጠን፡ ንመሬቱን ርስቱን ስድራቤቱን ሓዳሩን ሂወቱ ዝኸፍል ኣዝዩ 

ብመኸተ ዝልለ ሕብረተ-ሰብ እዩ። 

ዕርቂ ግጭታት ኣብ ምውጋድ ፡እቲ ዝበለጸ መሳርሒ ኣብ ሕብረተ-ሰብና፡ ዕርቂ፡ ሽምግልና፡ እሂን ምሂን 

ምብህሃል እዩ። ካብ ቅትለት ክሳብ ምኩራይ፡ ካብ ጉዳይ መሬት ክሳብ ጉዳይ እንቋቑሖ ካብ ውልቃዊ 

ክሳብ ህዝባዊ ግርጭታት ብዕርቂ ዘደቅስ ውሕሉል ግን ካኣ ዘይተጻሕፈ ጥበብን ሜላን ዝውንን 

ሕብረተ-ሰብ እዩ። 

ሃገራዊ ክብርታት ከም ህዝቢ ጠሚሩ ዝሕዘና መንነት፡ ታሪኽ፡ ስም፡ ዓወታት፡ ቃልሲ፡ መኸተ፡ ልኡላውነት፡ ዶባት፡ 

ሃገራዊ ቅዋም፡ ባንዴራ፡ ሃገራዊ በዓላትን ዓበይቲ ፍጻሜታትን፡ ከምኡ’ውን ኩሎም ኣብ ማሕበራዊ 

ክብርታት ዝተጠቕሱ ዘጠቓልል ኮይኑ፡ ኣብዚ ጥራሕ ግን ዝተደረተ ኣይኸውንን። 

ጥብቖ 2 ኣገባብ ኣወካኽላ 
 

ኣብ ነፍስ-ወከፍ ሃገር ዝርከባ ቀዳሞት 3 ከተማታት 3 መናብር ይወስዳ፡ ቀጺለን ዘለዋ ከተማታት ካኣ ሓንቲ መንበር ን 3 

ከተማታት ወይ 3 +
(𝑛−3) 

3
  እናተዋህበ ይሕሰበለን።  

መብርሂ፦ ቀዳመይቲ 3 መበገሲ ዝወሃብ ብዝሒ መናብር ይውክል፡ n ንጠቕላላ ብዝሒ ከተማታት ናይ ሓንቲ ኣባል ሃገር 

ይውክል፡ ጎዳሊት 3 ድማ ነተን ኣቐዲመን ዝተዋህባ 3 መናብር ትውክል፡ መቓሊት 3 ድማ ነተን ዝተረፋ ከተማታት 

ዝመቅል ማለት ነፍሲ ወከፍ 3 ከተማታት ብሓንቲ መንበር ይውከላ ንዝብል መጠን ትውክል፡ 

ጥብቖ 3 ኣባል ሃገራት 
ኣባል ሃገራት ዓለምለኻዊ ምንቅስቓስ ይኣክል ኤርትራውያን 

ተራ ቁ. ሃገር  ስም ህልዊ ኣቦ መንበራት 

1 ዓባይ ብርጣንያ  

2 ሕቡራት መንግስታት ኣመሪካ  

3 ዓዲ ጥልያን  

4 ፈረንሳ  

5 ጀርመን  

6 ስዊደን  

7 ደንማርክ  

8 ስዊዘርላንድ  

9 ደቡብ ኣፍሪቃ  

10 ካናዳ  

11 ኣውስትራልያ  

ጥብቖ 4 ወከልቲ ኣባላት 
ወከልቲ ኣባላት መስራቲ ጉባኤ “ዓለም-ለኻዊ ምንቅስቓስ ይኣክል ኤርትራውያን” 

